
					এই পাতাটির মুদ্রণ সংশোধন করা প্রয়োজন। 
যাত্রী । Gł RR
বড়ো বলে জািনবার অবসর আমাদের হয় নি । এইজন্যে সহজে সর্বত্র আমরা ঢুকতে পারি ; এইজন্যে সকলের সঙ্গে মেলামেশা করা আমাদের পক্ষে সহজ ।” ইতি ৭ই সেপ্টেম্বর ১৯২৭ *
> R
অমিয়, আজ বালিদ্বীপে আমাদের শেষ দিন । মুণ্ডুক বলে একটি পাহাড়ের উপর ডাকবাঙলায় আশ্রয় নিয়েছি। এতদিন বালির যে-অংশে ঘুরেছি। সমস্তই চাষ-করা বাস-করা জায়গা ; লোকালয়গুলি নারকেল, সুপারি, আম, তেঁতুল, সজনে গাছের ঘনশ্যামল বেষ্টনে ছায়াবিষ্ট । এখানে এসে পাহাড়ের গা জুড়ে প্রাচীন অরণ্য দেখা গেল। কতকটা শিলঙ পাহাড়ের মতো । নীচে স্তরবিন্যস্ত ধানের খেত ; পাহাড়ের একটা ফাকের ভিতর দিয়ে দূরে সমুদ্রের আভাস পাওয়া যায় । এখানে দূরের দৃশ্যগুলি প্রায়ই বাম্পে অবগুষ্ঠিত । আকাশে অল্প একটু অস্পষ্টতার আবরণ, এখানকার পুরানো ইতিহাসের মতো । এখন শুক্লপক্ষের রাত্রি, কিন্তু এমন রাত্রে আমাদের দেশের চাদ দিগঙ্গনাদের কাছে যেমন সম্পূর্ণ ধরা দেয় এখানে তা নয় ; যে-ভাষা খুব ভালো করে জানি নে যেন সেইরকম তার জোৎস্নাটি । এতদিন এ দেশটা একটি অন্ত্যেষ্টিক্রিয়া নিয়ে অত্যন্ত ব্যস্ত ছিল । আহুত রবাহুত বহু লোকের ভিড় । কত ফোটোগ্রাফওয়ালা, সিনেমাওয়ালা, কত ক্ষণিক-পরিব্রাজকের দল। পান্থশালা নিঃশেষে পরিপূর্ণ। মোটরের ধুলোয় এবং ধমকে আকাশ স্নান । খেয়া-জাহাজ কাল জাভা অভিমুখে ফিরবে, তাই প্ৰতিবতী যাত্রীর দল আজি নানা পথ বিপথ দিয়ে চঞ্চল হয়ে ধাবমান । এত সমারোহ কেন, সে কথা জিজ্ঞাসা করতে পারো ।
বালির লোকেরা যারা হিন্দু, যারা নিজের ধর্মকে আগাম বলে, শ্ৰাদ্ধক্রিয়া তাদের কাছে একটা খুব বড়ো উৎসব । কেননা, যথানিয়মে মৃতের সৎকার হলে তার আত্মা কুয়াশা হয়ে পৃথিবীতে এসে পুনর্জন্ম নেয় ; তার পর বারে বারে সংস্কার পেতে পেতে শেষকালে শিবলোকে চরম মোক্ষে তার উদ্ধার ।
এবারে আমরা র্যাদের শ্রাদ্ধে এসেছি তারা দেবত্ব পেয়েছেন বলে আত্নীয়েরা স্থির করেছে, তাই এত বেশি ঘটা । এত ঘটা অনেক বৎসর হয় নি, আর কখনো হবে কি না। সকলে সন্দেহ করছে । কেননা, আধুনিক কাল তার কাটারি হাতে পৃথিবী ঘুরে বেড়াচ্ছে অনুষ্ঠানের বাহুল্যকে খর্ব করবার জন্যে ; তার একমাত্র উৎসাহ উপকরণ-বাহুল্যের দিকে ।
এখানকার লোকে বলছে, সমারোহে খরচ হবে এখানকার টাকায় প্ৰায় চল্লিশ হাজার, আমাদের টাকায় পঞ্চাশ হাজার । ব্যয়ের এই পরিমাণটা সকলেরই কাছে অত্যন্ত বেশি বলেই ঠেকছে। আমাদের দেশের বড়ো লোকের শ্রাদ্ধে পঞ্চাশ হাজার টাকা বেশি কিছুই নয়। কিন্তু প্ৰভেদ হচ্ছে, আমাদের শ্রাদ্ধের খরচ ঘটা করবার জন্যে তেমন নয়। যেমন পুণ্য করবার জন্যে । তার প্রধান অঙ্গই দান, পরলোকগত আত্মার কল্যাণকামনায় । এখানকার শ্রাদ্ধেও স্থানীয় ব্ৰাহ্মণ পণ্ডিতকে অর্ঘ্য ও আহাৰ্য দান যে নেই তা নয়, কিন্তু এর সব চেয়ে ব্যয়সাধ্য অংশ সাজসজা । সে-সমস্তই চিতায় পুড়ে
একটা ব্যাপারে বোঝা যায় । কালো গোরুর মূর্তি, তার পেটের মধ্যে মৃতদেহ, রাস্তা দিয়ে এটাকে যখন বহন করে নিয়ে যায়। তখন শোভাযাত্রার ভিন্ন ভিন্ন দলের মধ্যে ঠেলা ঠেলি পড়ে যায় । যেন ফিরিয়ে “দেবার চেষ্টা, যেন অনিচ্ছা । বাহকেরা তাড়া খায়, ঘুরপাক দেয়। এইখানেই আগম অর্থাৎ যে-ধর্ম
বাইরে থেকে এসেছে তার সঙ্গে এদের নিজের হৃদয়বৃত্তির বিরোধ। আগমেরই হল জিত, দেহ হল ছাই ।
১। রবীন্দ্রনাথ ঠাকুরকে লিখিত

		 এই পাতা শেষ সম্পাদিত হয়েছে ১২:৪২টার সময়, ২২ জুলাই ২০১৭ তারিখে।
	লেখাগুলো ক্রিয়েটিভ কমন্স অ্যাট্রিবিউশন/শেয়ার-আলাইক লাইসেন্সের আওতাভুক্ত; এর সাথে বাড়তি শর্ত প্রযোজ্য হতে পারে। এই সাইট ব্যবহার করার মাধ্যমে, আপনি এটি ব্যবহারের শর্তাবলী ও এর গোপনীয়তা নীতির সাথে সম্মত হচ্ছেন।

